
O‘ZBEKISTONDA SMART TURIZMNI 
RIVOJLANTIRISH IMKONIYATLARI
Kamoliddin Jahongirov
O‘zbekiston xalqaro islom akademiyasi, Islom iqtisodiyoti va moliyasi,
Ziyorat turizmi kafedrasi stajor o‘qituvchisi

Bugungi kunda turizm jahon iqtisodiyotida muhim o‘rin tutib, iqtisodiy o‘sishga, ish o‘rinlari yarati-
lishiga va turli sanoat tarmoqlarining rivojlanishiga ulkan hissa qo‘shmoqda. Xususan, turizm to‘g‘ridan 
to‘g‘ri mehmondo‘stlik, transport, sayyohlik agentliklari va diqqatga sazovor joylar kabi sohalarda, 
shuningdek, oziq-ovqat ishlab chiqarish, chakana savdo va infratuzilmani rivojlantirish kabi bilvosita 
aloqador tarmoqlarda ish bilan bandlikni ta’minlash bilan birga mamlakatlarning iqtisodiy daromad-
larini ko‘paytirishga hissa qo‘shmoqda. Jumladan, turistlar turar joy, oziq-ovqat, transport, o‘yin-kulgi 
va xaridlarga pul sarflashadi va shu bilan mahalliy iqtisodiyotni oshiradilar. Ushbu daromad savdo 
taqchilligini muvozanatlashda yordam berishi va mamlakatning umumiy iqtisodiy o‘sishiga hissa 
qo‘shishi mumkin. Shuning uchun ham hozirgi kunda ko‘pgina davlatlar aholi sining muhim qismini 
tirikchilik va asosiy daromad manbalari turizm sohasi bilan bog‘liq bo‘lib bormoqda.

Hozirgi texnikalar shiddat bilan taraqqiy etib borayotgan bir davrda butun dunyo mamlakatlari 
ham tobora o‘zaro bog‘lanib, sayohat va turizm sanoatiga e’tibor qarata bormoqdalar. Bunda esa 
ushbu sohani rivojlantirish uchun innovasion biznes modellari muhim ahamiyat kasb etib bormoqda. 
Xususan, so‘nggi paytlarda turizm industriyasida “aqlli turizm”, ya’ni “smart tourism” iborasining paydo 
bo‘lganligini bunga yaqqol dalil bo‘la oladi. 

SMART turizmi turizm industriyasining samaradorligi, barqarorligi va raqobatbardoshligini oshirish 
uchun axborot-kommunikatsiya texnologiyalarini qo‘llashni anglatadi. SMART atamasi ko‘pincha 
ushbu yondashuv ning asosiy xususiyatlarini tavsiflashda qisqartma sifatida ishlatiladi. Mazkur ushbu 
qisqartma quyidagilardan iborat:

■ Sustainable – Barqaror: uzoq muddatli barqarorlikni taʼminlash uchun ekologik toza amali-
yotlarni, madaniy merosni saqlashni va masʼuliyatli bo‘lishga qaratilgan bo‘ladi.

■ Magnetic – Magnit: kengaytirilgan haqiqat, virtual haqiqat va interaktiv mobil ilovalar kabi tex-
nologiyalardan foydalanish hamda noyob va jozibali tajribalarni taqdim etish orqali sayyohlarni 
jalb qilishni anglatadi.

■ Accessible – Foydalanish mumkin: SMART turizmi sayohat yo‘nalishlari va ma’lumotlarini 
barcha sayyohlarga, shu jumladan, nogironlar uchun ham osonlik va ochiqligini ta’minlaydi. 
Bunda esa raqamli foydalanishni yaxshilash uchun texnologiyadan foydalanishni o‘z ichiga 
oladi.

■ Reliable – Ishonchli: sayyohlarga ob-havo, transport va mahalliy voqealar haqidagi real 
vaqtda yangilanishlar kabi ishonchli va dolzarb ma’lumotlarni taqdim etishga yordam beradi.

■ Technological – Texnologik SMART turizmi umumiy sayyohlik tajribasini yaxshilash uchun 
turli texnologiyalar, jumladan mobil ilovalar, maʼlumotlar tahlili, sunʼiy intellekt va boshqa 
raqamli vositalar integratsiyasiga tayanadi.

Yuqorida keltirilgan ma’lumotlardan kelib chiqib shuni aytishimiz mumkinki SMART turizmi qisqa 
qilib aytganda yuqori darajadagi axborot texnologiyalari infratuzilmasi xizmatlari, katta salohiyatga 
ega bo‘lgan inson resurslari, samarali boshqaruv tushunchasi va yetakchilik ruhi, samarali reklama 
va marketing amaliyotlari, manfaatdor tomonlar o‘rtasidagi hamkorlik kabi ko‘plab omillar va tarkibiy 
qismlarni birlashtirishni talab qiladigan turizm turi hisoblanadi.

Bugungi kunda mamlakatimizda ham turizm sektori va xizmatlar sohasini rivojlantirishga 
qaratilgan e’tibor tobora ortib bormoqda. Jumladan, O‘zbekiston Respublikasi Prezidentining 2017-yil 
16-avgustdagi “2018-2019-yillarda turizm sohasini rivojlantirish bo‘yicha birinchi navbatdagi chora- 
tadbirlar to‘g‘risida”gi PQ-3217-sonli1, 2018-yil 7-fevraldagi “Ichki turizmni jadal rivojlantirishni ta’min-

1 O‘zbekiston Respublikasi Prezidentining qarori, 16.08.2017-yildagi PQ-3217-son // https://lex.uz/docs/-3311817 

lash chora-tadbirlar to‘g‘risida”gi PQ-3514-sonli2 hamda 2018-yil 14-maydagi “Elektron tijoratni jadal 
rivojlantirish chora-tadbirlari to‘g‘risida”gi PQ-3724-sonli3 qarorlari shular jumlasidan hisoblanadi.

Mazkur qarorlar ijrosini ta’minlash maqsadida tegishli vakolatli davlat organlari tomonidan bir 
qancha ishlar amalga oshirildi. Bunga, 2017-yil 6-dekabrdagi O‘zbekiston Respublikasining turizm 
bo‘yicha vakolatli organi hamda “Tehno Dargoh” MChJ o‘rtasidagi kelishuv memorandumi asosida, 
Buxoro viloyatining ellikka yaqin xususan, Poyi Kalon ansambli, Gavkushon madrasasi, Ko‘kaldosh 
madrasasi, Toqi sarofon, Toqi telpakfurushon, Toqi zargaron (forscha — zargarlar toqi), Lavi hovuz 
majmuasi, Nasriddin Afandi haykali, Nodir Devonbegi madrasasi, Yahudiylar Sinagogasi, Somoniylar 
maqbarasi, Ark qo‘rg‘oni kabi tarixiy obyektlarida QR kod o‘rnatilganligini4, misol qilib keltirishimiz 
mumkin. Ushbu loyihaga ko‘ra viloyatning SMART turizm viloyati sifatida xalqaro turizm bozoridagi 
imidjni oshirish va sayyohlarga qulaylik yaratish uchun IT – texnologiyalardan faol foydalanish maq-
sadida “VERUM QR” qo‘shma loyihasini amalga oshirishning amaliy bosqichini ham boshlab berdi.

Shuningdek, “Uzbekistan Pass” – sayyohlar va umuman O‘zbekiston bo‘ylab sayohat qilishni 
istaganlar uchun keng xizmatlar spektrini taqdim etuvchi servis ham ishlab chiqildi. Mazkur ser-
visning yo‘lga qo‘yilishi turistik xizmatlarni yangi bosqichga olib chiqdi va mamlakatda Smart-turizm 
rivoji uchun jiddiy platforma bo‘ldi. Mavjud servislar va ilovalarning keng ko‘lamli integratsiyasi sabab 
“Uzbekistan Pass” mamlakatning har qanday nuqtasidagi sayyoh uchun qulay qo‘llanma va operativ 
yordamchi sifatida xizmat qilmoqda.

2022-yil 9-noyabrda Brusselda boʻlib oʻtgan Yevropa hakamlar hayʼati yigʻilishida Kiprning Pafos 
va Ispani yaning Sevilya shaharlari 2023-yilgi “Aqlli turizm” Yevropa poytaxti gʻoliblari sifatida tan-
landilar5. Mazkur shaharlar barqarorlik, nogironligi bor insonlar uchun maxsus imkoniyatlar yaratib 
berish, raqamlashtirish, madaniy meros va ijodkorona yondashuv asosida amalga oshirilgan ishlar va 
keng ko‘lamli loyihalar bo‘yicha g‘oliblikni qo‘lga kiritdilar. Ushbu ma’lumotdan ham bilishimiz mum-
kinki, turistlarni jalb qilish uchun yaratiladigan qulaylik ko‘proq odamlar uchun sharoit yaratib berish 
bilan bog‘liq hisoblanadi. Chunki, sayohat qilish uchun ham vaqti, ham mablag‘i bo‘lgan keksa kishilar 
ko‘pincha inklyuziv, ya’ni nogironligi bor odamlar uchun ham muhit bo‘lishini talab qiladi. Qulaylik va 
sharoit bo‘lmagan taqdirda bunday sayyohlar soni qisqaradi. Shu sababli ham turizmni rivojlantirish 
uchun mamlakatlarda nogironligi bor kishilarga sharoit yaratilgan bo‘lishi kerak. O‘zbekis  ton nogi-
ronlar jamiyatining raisi – Oybek Isoqov aytishicha, Toshkentda bino va inshootlarning faqatgina 23% 
nogironlarning ehtiyojlariga moslashtirilgan6. Bundan ham ko‘rishimiz mumkinki, turizm sohasi infra-
tuzilmasida qilinishi kerak bo‘lgan ishlar hali ko‘p. 

Xulosa o‘rnida ta’kidlash joizki, bugungi kunda dunyo to‘rtinchi sanoat inqilobi bo‘sag‘asida 
turibdi, “Sun’iy intellektlar”, “Digital platformalar”, “Cyber programmalar”, “Blockchain” va “Crypto 
valyutalar” davridamiz. Bunaqangi o‘zgarishlar turizmga ham ta’sir qilmasdan qolmaydi. Bu davrda 
faqat to‘rtinchi sanoat inqilobiga moslashib keta olgan sohalargina oyoqda qoladi. Shu sababli “Smart 
Turizm” loyihalarini ishlab chiqishimiz, yangi texnologiyalardan maksimal foydalanib turizm sohasi-
dagi, xususan, inklyuziv turizm bilan bog‘liq muommolarni yechishimiz hamda sayohat qilishni bu 
texnologiyalar yordamida osonlashtirishimiz zarur.

Foydalanilgan manbalar ro‘yxati:
1. O‘zbekiston Respublikasi Prezidentining 16.08.2017-yildagi PQ-3217-sonli, 07.02.2018-yildagi PQ-3514-sonli, 

14.05.2018-yildagi PQ-3724-sonli qarorlari // https://lex.uz 
2. O‘zbekistonda smart-turizm rivojlanadi//https://darakchi.uz
3. European Capital and Green Pioneer of Smart Tourism // https://smart-tourism-capital.ec.europa.eu/winners-and-final-

ists/cities-2023;
4. Nogironlik ijtimoiy muammo sifatida. O‘zbekistonda nogironligi bor insonlarning haq-huquqlari va real turmush tarzlari 

haqida // https://www.uzanalytics.com/jamiyat/4192/.

2 O‘zbekiston Respublikasi Prezidentining qarori, 07.02.2018-yildagi PQ-3514-son // https://lex.uz/docs/-3551112 
3 O‘zbekiston Respublikasi Prezidentining qarori, 14.05.2018-yildagi PQ-3724-son // https://lex.uz/ru/docs/-3744594 
4 O‘zbekistonda smart-turizm rivojlanadi // https://darakchi.uz/oz/41608 
5 European Capital and Green Pioneer of Smart Tourism // https://smart-tourism-capital.ec.europa.eu/winners-and-finalists/cities-2023 

